
 CINECLUBE PONTEVEDRA 

MUTANTES
ÁLVARO LARRIBA

FS#159
21.12.2021

MUTANTES
[Ávaro Larriba, 2017, Pontevedra, 107’]

Durante o seu quinto ano de actividade, a asociación cultural autoxestionada 
Liceo Mutante enfróntase a problemas que, nalgún intre, levan a que as súas 
socias reformulen a continuidade do proxecto. Pingueiras que dificultan a normal 
actividade, perda de efectivos e cambios na súa estrutura... Neste contexto, 
o obxectivo do filme recae en ensinar as tripas da máquina, o seu motor: as 
socias. As persoas que fan posible co seu traballo desinteresado que, dende a 
nada, un local nun esquecido barrio de Pontevedra se convirta nunha referencia 
a nivel galego e do estado español. Mutantes é o resultado da gravación case 
diarística de boa parte do que aconteceu no Liceo Mutante durante 2016, se 
cadra, o ano máis difícil que viviu esta asociación. Ou iso pensaba daquela. 

«O QUE QUERÍA EN PRINCIPIO ERA ENSINAR O QUE HABÍA
DETRÁS DO LICEO, QUE SON AS PERSOAS»

Por que fixeches Mutantes? A primeira razón, que non é a máis importante pero 
foi a que fixo que dixese «vou facer isto», foi que estaba acabando a carreira e tiña 
que facer un traballo de fin de grao. Entón eu tiña a idea inicial de ensinar como 
funcionaba por dentro o Liceo. A miña primeira idea fora facer unha especie de… 
de reconstrución non, pero dalgunha maneira poder gravar un día de traballo no 
Liceo de principio a fin. No que estivese todo o traballo que pode haber detrás, 
fóra do que é o concerto en si: a xente que está alí antes limpando, preparando 
todo. E realmente facelo nun día, por medios, non era viable porque estaba eu só, 
e só tiña a cámara de fotos réflex, a máis barata de Canon… empecei a gravar sen 
saber moi ben o que ía facer, e foi a época na que o Liceo estaba con problemas 
estruturais… Chovía dentro e todas esas cousas, así que comecei sen ter unha idea 
clara e ao final, como tamén foi un momento no que empecei a interesarme moito 
polos documentalistas americanos dos setenta (por Wiseman, sobre todo), pois 
decidín tirar desta forma, empezar a gravar sempre que podía e a peli foi collendo 
un pouco a forma soa. O que quería en principio era ensinar o que había detrás 
do Liceo, que son as persoas. Non o lugar, nin os concertos, senón a xente que 
fai posible que exista, a xente que se asocia, que se xunta e se pon a traballar, sen 
buscar nada máis que ter unha alternativa en Pontevedra para facer cousas que 
doutra forma non poderían pasar.

Pensando en Wiseman, que ten ese esquema de traballar sobre a institución, 
que aquí sería o Liceo… Fálasme das persoas, pero non sei como te enfronta-
ches á hora de introducilas como personaxes. Wiseman ten unha perspectiva 
externa aos sitios aos que vai. No teu caso, como traballas a distancia? Porque 
ao final coñeces a esas persoas… Ese era o meu problema inicial claramente: 
como afastarme, coller distancia cara á xente, e ao final deime conta de que non 
podía. Nun principio tentábao… A xente sempre estaba en plan «eh, que me gra-
vas?». Pero como non podía ter esa distancia ao final o que fixen foi, simplemente, 
estar no medio, e ser como un socio máis que está vendo o que fan os outros. Que 
era o que estaba facendo en realidade. De feito, moitas veces fálaselle directa-
mente á cámara. Á cámara non, a min. Por exemplo, vese como Sara, que estaba 
aprendendo a facer o son, se xira cara a min e di «onde conecto isto?». Dábanse 
moitas situacións así e ao final o que fixen foi metelas igualmente. Ao final a base 
de gravar e gravar e estar alí coa cámara, a xente acabou acostumándose á miña 
presenza. Á miña presenza coa cámara, porque moitas veces estaba facendo o 
son e igual collía a cámara e gravaba mentres. Hai unha escena que é das miñas 
favoritas, a de Patilla no xardín facendo a horta. Ese día estabamos ensaiando 

Lluvia de Ciervos [o grupo en que Álvaro tocaba o baixo], e cando faciamos unha 
parada collía a cámara e ía fóra a gravar a Patilla traballando. O maior problema 
que tiven foi poder gravar e traballar á vez, porque foi un momento tamén no que 
Xose marchara a Berlín e estaba practicamente eu só para facer o son (por iso Sara 
estaba de aprendiz) e foi complicado nese sentido. 

Chámame a atención ese contraste entre o que é importante para os socios do 
Liceo e o que a priori podía ser interesante para outro público, que é igual algo 
máis centrado no artístico que no proceso de traballo da propia asociación. 
Eu o que entendía é que o Liceo é bastante coñecido. A xente máis ou menos 
sabe que tipo de música se toca alí, que cine, que teatro, que cousas se fan… pero 
a xente moitas veces non ten moito coñecemento de como se traballa, que é o 
realmente interesante. Todos temos amigos que non teñen este tipo de intereses, 
e moitas veces cando explico o Liceo cústalles entender que a xente traballe de 
balde. É naturalizar, ensinar que é xente moi distinta entre si pero que se xunta e 
fai isto, que se establece unha relación entre xente que non ten nada que ver pero 
se une por un fin común. Sentía a necesidade de facer algo sobre o Liceo que fose 
distinto aos puntos de vista que se deran ata agora. Non contar a marabillosa vida 
do Liceo Mutante, senón que a xente discute nas asembleas, que temos unha rata 
vivindo no Liceo, que chove dentro… O Liceo é marabilloso, pero traballar alí 
ás veces é unha putada, chegas e atopas todo feito un cristo… Iso é realmente o 
Liceo. O outro tamén, pero o día a día no Liceo é así.

Xa para rematar e entender mellor o teu punto de vista, quería preguntarche 
que representa para ti o Liceo. O Liceo para min é vital, en Galicia, en España e 
sobre todo en Pontevedra. Non volvería a Pontevedra por nada, se non fose por-
que está o Liceo alí. Eu creo que cumpre un papel moi necesario. Nós mesmos, a 
xente que tocou, toca ou vai tocar en bandas e que temos unha forma de pensar 
que non é tan asociada ao capitalismo á hora de facer o que queremos, dentro da 
música, do cine, do teatro, da autoedición, dos fanzines… o Liceo é simplemente 
un instrumento para poder compartir entre nós o que facemos. E ten que estar. Se 
non está buscariamos outra forma, pero por sorte reuníronse dez persoas hai sete 
anos en Pontevedra e decidiron poñer pasta do seu peto, que non tiñan, e comezar 
a facer cousas. E iso é positivo, eu aprendín un montón. Cando empezou eu tiña 
vinte anos e non pensaba tanto nestas cousas, e grazas ao Liceo agora teño unha 
forma de pensar moi distinta. E por culpa diso posiblemente non me vai tan ben 
pero son feliz co que fago. Mentres queira facer películas e queira facer música ou 
o que sexa, grazas ao Liceo vou facelas dunha forma máis libre.

Entrevista de Cibrán Tenreiro a Álvaro Larriba.
Texto completo en http://www.acuartaparede.com/es/entrevista-alvaro-larriba-mutantes/


